
ТАҚРИЗИ 
муқарризи расмӣ ба диссертатсияи номзадии Раҳмоналиев 
Ҷовидон Худоёрович дар мавзуи «Лексикаи «Кимиёи саодат»-и 
Абуҳомид Муҳаммади Ғаззолӣ» барои дарёфти дараҷаи илмии 
номзади илми филология аз рӯйи ихтисоси 10.02.01. - Забони 
тоҷикӣ

«Кимиёи саодат»-и донишманди бузург Абуҳомид Муҳаммади 
Ғаззолӣ (1058-1111) аз осори мондагори забони модарии мо маҳсуб 
мешавад, ки мутаассифона вежагиҳои забонӣ, аз ҷумла лугавию 
маъноии он то ба имрӯз ба таври шоиста мавриди таҳқиқу баррасӣ 
қарор нагирифтааст.

Бинобар ин, аз ҷониби унвонҷӯ Раҳмоналиев Ҷовидон Худоёрович 
мавриди таҳқиқ қарор гирифтани таркиби луғавии «Кимиёи саодат»- 
и Муҳаммади Ғаззолӣ ва вежагиҳои луғавию маъноии ин шоҳкори 
забони модарӣ иқдоми шоиста арзёбӣ мешавад.

Мусаллам аст, ки забони модарии мо таркиби луғавии устувор 
дорад ва устувории таркиби луғавии он то ҷойе аз осори пешиниёни 
мо, аз ҷумла «Кимиёи саодат»-и Абуҳомид Муҳаммади Ғаззолӣ низ ба 
ваҷҳи неку ба мушоҳида мерасад. Дар баробари ин, дар ин асар 
қабатҳои гуногуни луғавй ба назар мерасанд, ки мутаассифона имрӯз 
баъзе аз онҳо аз доираи истеъмол берун мондаанд.

Ҳақ ба ҷониби худи унвонҷӯст, ки дар муқаддимаи диссертатсия 
муҳиммияти омӯзиши мавзуи интихобгардидаро дар сатҳи нокифояи 
омӯзиши таркиби луғавии «Кимиёи саодат» аз назари забоншиносӣ 
ба қалам овардааст.

Таҳқиқоти анҷомёфта бо барномаҳо ва мавзуъҳои илмӣ 
алоқамандӣ ва ҳамбастагии ногусастанӣ дорад. Мазмуну муҳтавои 
диссертатсияи Раҳмоналиев Ҷовидон Худоёрович, ки дар он таркиби 
луғавии «Кимиёи саодат»-и Муҳаммади Ғаззолӣ мавриди таҳқиқи 
густурдаи илмӣ қарор гирифтааст, бо шиносномаи ихтисоси илмии 
10.02.01 - Забони тоҷикӣ мувофиқат дорад.

Навгонии илмии таҳқиқ пеш аз ҳама дар он ба мушоҳида 
мерасад, ки дар диссертатсияи мазкур бори аввал таркиби луғавии 
«Кимиёи саодат»-и Абуҳомид Муҳаммади Ғаззолӣ аз ҷиҳати сохтори 
луғавию маъноӣ таҳқиқ шудааст.

Нуктаҳои асосии ба ҳимоя пешниҳодшаванда дар диссертатсия ба 
таври мусбат ҳаллу фасл шудаанд.

Дараҷаи эътимоднокии таҳқиқи анҷомёфта ба дақиқ будани 
маълумот, фаровонии ҳаҷми маводи таҳқиқ, натиҷаҳои бадастомада 
ва ҳаҷми интишороти унвонҷӯ алоқаманд аст.

Хулоса ва тавсияҳое, ки дар асоси таҳлили илмии натиҷаҳои 
таҳқиқи назарӣ ва амалӣ пешниҳод шудаанд, муътамад ба назар 
мерасанд ва қобили пазириш мебошанд.

Аҳаммияти назарӣ ва амалии таҳқиқи мавриди назар дар 
ҷамъбасти корҳои илмии муҳаққиқони забоншинос, ки ба тарҳи 
масъалаи хусусиятҳои луғавию маъноӣ ва услубии вожагон бахшида 
шудаанд, зоҳир мегардад, ки ба таҳлили фарогири луғавию маъноӣ 
имкон фароҳам меорад.

Хулосаву натиҷагирӣ ва дастовардҳои илмии унвонҷӯ имкон 
дорад ҳангоми таълифи китобҳои дарсӣ ва дастурҳои таълимӣ оид ба 
лексикология ва тартиб додани луғатҳои соҳавӣ ба сифати мавод 
истифода шаванд.

Сохтори диссертатсия вобаста ба мақсаду моҳияти мавзуи 
мавриди таҳқиқ тарҳрезӣ шуда, аз муқаддима, се боб бо шумули ҳашт 
фаслу панҷ зерфасл, хулоса ва феҳристи манобеи истифодашуда 
иборат аст.

Дар муқаддима (с.3-13) аҳаммияти таҳқиқ ва дараҷаи омӯзиши он 
баён шуда, мақсад ва вазифаҳои таҳқиқ муайян гардидааст. Ҳамчунин 
дар муқаддима асосҳои назарию методологӣ ва методҳои таҳқиқ, 
объект ва предмети таҳқиқ номбар шуда, навгонии илмӣ, аҳаммияти 
назарӣ ва амалии таҳқиқ, нуктаҳои асосии ба ҳимоя 
пешниҳодшаванда ва дигар қисматҳои анъанавӣ ба таври муҷаз баён 
шудааст.

Боби якуми диссертатсия "Хусусиятҳои лексикии «Кимиёи 
саодат»-и Абуҳомид Муҳаммади Ғаззолӣ" (с.14-72) ном дорад ва аз ду 
фасл иборат аст.

Дар фасли якуми ин боб забон ва услуби «Кимиёи саодат»-и 
Муҳаммади Ғаззолӣ таҳқиқ гардидааст.

Унвонҷӯ бо истинод ба суханони худи муаллифи китоб ба ин 
назар аст, ки забону услуби баёни «Кимиёи саодат» равон ва ба фаҳм 
наздик буда, барои мардуми рӯзгори муаллиф пешбинӣ шудааст.

Соҳиби диссертатсия бархе калимаву истилоҳот, аз ҷумла 
бузургхештанӣ, яъне худро бузург шуморидан, поймардӣ, яъне 
мададгорӣ, дастгирӣ ва ғайраро сохтаи худи муаллифи китоб эҳтимол 

2



додааст, ки дар осори муаллифони асарҳои баъдӣ бештар расмият 
пайдо кардаанд.

Фасли дуюми боби якум ба масъалаи таснифи вожагони асар бо 
таваҷҷуҳ ба баромади онҳо бахшида шудааст. Ин фасл аз ду зерфасл 
иборат аст. Дар зерфасли аввал калимаҳои аслии асар мавриди 
баррасӣ қарор гирифтаанд. Унвонҷӯ калимаҳое чун равшан, зону, 
модар, ситора, озар, оташ, дарахт, абру, гесу, рост, гарм ва монанди 
инҳоро калимаҳои бостонӣ ба шумор меорад, ки ба қабати вожаҳои 
бостонии забонҳои ҳиндуаврупой дохил мешаванд.

Дар зерфасли дуюм калимаҳои иқтибосии асар таҳқиқ шудаанд. 
Унвонҷӯ калимаҳои иқтибосии асарро дар навбати худ ба калимаҳои 
арабӣ, туркӣ ва юнонӣ турӯҳбандӣ карда, шарҳу тавзеҳ додааст.

Боби дуюми диссертатсия "Таснифоти мавзуии вожагони 
«Кимиёи саодат»-и Абуҳомид Муҳаммади Ғаззолӣ" (с.73-110) унвон 
дошта, аз ду фасл иборат аст ва дар он вожагони «Кимиёи саодат» 
мавриди таснифи мавзуӣ қарор гирифтаанд.

Дар фасли аввали ин боб истилоҳоти асари мавриди таҳқиқ ба 
истилоҳоти динӣ, фалсафӣ, илмӣ, сиёсӣ ва тиббӣ гурӯҳбандӣ ва 
таҳқиқ шудаанд.

Дар фасли дуюми боби дуюм вожагони асар аз рӯйи ифодаи 
мафҳумҳои гуногун тасниф шудаанд.

Дар забони муосири тоҷикӣ яке аз гурӯҳҳои маъмули мавзуии 
калимаҳо лугати марбуг ба хешутаборӣ ба ҳисоб меравад. Унвонҷӯ аз 
таҳлилу таҳқиқи «Кимиёи саодат» ба чунин натиҷа расидааст, ки 
калимаҳои ифодагари мафҳумҳои хешу табор ба монанди падар, 
модар, хоҳар, бародар, додар, зан, амма, хола, мард, зан, фарзанд, навоса, 
шавҳар, душиза дар асари мазкур ба таври васеъ истифода шудаанд.

Ҳамчунин ба андешаи унвонҷӯ гурӯҳи дигари муҳимми мавзуии 
вожагони «Кимиёи саодат»-ро калимаҳои марбут ба номи узвҳои 
бадани инсон (колбудшиносӣ) ё истилоҳоти тиб ташкил медиҳанд.

Боби сеюми диссертатсия "Хусусиятҳои маъноии калимаҳо дар 
«Кимиёи саодат»-и Абуҳомид Муҳаммади Ғаззолӣ" (с.111-155) ном 
дорад ва аз чор фасл иборат мебошад.

Дар фасли аввали ин боб сермаъноии луғавӣ, дар фасли дуюм 
муродифоти луғавӣ, дар фасли сеюм омонимҳои луғавӣ ва дар фасли 
чорум мутазодҳои луғавӣ мавриди таҳқиқ карор гирифтаанд.

Дар қисмати хулоса (с. 156-162) натиҷагириҳои муаллифи 
диссертатсия аз таҳқиқи дар ин замина анҷомдодаи ӯ баён гардида, 
оид ба истифодаи амалии онҳо тавсияҳои судманд пешниҳод шудааст.

Аз рӯйи мавзуи диссертатсия муаллиф 5 мақолаи илмӣ дар 
маҷаллаҳои тақризшавандаи КОА-и назли Президенти ҶТ ба табъ 
расонидааст. Ҳамзамон, унвонҷӯ нукоти асосии мавзуи таҳқиқро дар 
конференсия ва семинарҳои гуногуни илмию амалии донишгоҳию 
ҷумҳуриявӣ дар шакли маъруза пешниҳод кардааст. Дар интишорот 
натиҷаҳои асосй, хулосаи таҳқиқот ва тавсияҳои муаллиф инъикос 
ёфтаанд.

Автореферати диссертатсия, гузоришҳои илмй ва мақолаҳои ба 
чоп расонидаи Раҳмоналиев Ҷовидон Худоёрович муҳтавои асосии 
диссертатсияро инъикос намуда, аз салоҳият ва лаёқати илмии 
довталаби дараҷаи илмӣ гувоҳй медиҳанд.

Дар баробари дастовардҳои назаррас диссертатсия аз нуқсону 
норасоиҳо низ орӣ нест, ки ба пиндори мо рафъи баъзе аз онҳо дар 
фаъолияти минбаъдаи илмии муаллиф аз манфиат холӣ нахоҳад буд.

1. Дар фасли аввали боби дуюм истилоҳоти асар мавриди тасниф 
қарор гирифта, ба истилоҳоти динӣ, фалсафӣ, илмӣ, сиёсй ва тиббӣ 
гурӯҳбандӣ шудаанд (с.73-94). Мувофиқи мақсад мебуд, агар муаллиф 
истилоҳотро ба истилоҳоти динию сиёсӣ, фалсафӣ, тиббӣ ва илмҳои 
дигар гурӯҳбандӣ карда, дар ҳамин замина таҳқиқ анҷом медод. Зеро, 
фалсафа ва тиб ҳам шохаҳои ҷудогонаи илм маҳсуб мешаванд ва дар 
корбурдҳои тахассусӣ дин ва сиёсат ҳам соҳаи илм мебошанд. 
Бинобар ин, гурӯҳбандии муаллиф дар таҳқиқоти минбаъдаи ӯ 
таҷдиди назар мехоҳад.

2. Дар таъйини асли баъзе вожагон ҳам муаллифи диссертатсия 
дучори иштибоҳ шудааст. Масалан, вожаи "парвардигор", ки дар 
диссертатсия вожаи иқтибосии арабӣ номбар шудааст (с.49), дар асл 
вожаи асили тоҷикист.

3. Дар диссертатсия бархе матолиб ва истинодҳое ҳам ба 
мушоҳида мерасанд, ки ба кори мавриди назар бевосита алоқамандӣ 
надоранд ва ҳазфи онҳо мазмуну муугавои диссертатсияро халалдор 
намекунад (с.69-71).

4. Дар диссертатсия хатоҳои услубию имлоию иншоӣ ба назар 
мерасанд (с. 9,16, 36, 69, 71,108...).

Норасоиҳои номбаршуда ҷузъӣ буда, ба ҳеҷ ваҷҳ аҳаммияти 
таҳқиқи анҷомдодаро халалдор намесозанд, зеро аксари онҳо 

хусусияти иншоию имлоӣ дошта, ба мазмуну муҳтавои диссертатсия 
таъсир намерасонанд. Диссертатсия таҳқиқи мукаммали 
баанҷомрасида буда, дар рушди забоншиносии тоҷик, ба хусус бахши 
вожашиносии он саҳми арзанда мегузорад.

Диссертатсияи Раҳмоналиев Ҷовидон Худоёрович ба талаботи 
бандҳои 31-33-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти №267 
тасдиқ шудааст, ҷавобгӯ буда, масъалаҳоеро фаро мегирад, ки дар 
забоншиносии тоҷик дорои аҳаммияти назариявӣ ва амалӣ 
мебошанд.

Дар маҷмуъ, диссертатсияи Раҳмоналиев Ҷовидон Худоёрович 
дар мавзуи «Лексикаи «Кимиёи саодат»-и Абуҳомид Муҳаммади 
Ғаззолӣ» кори илмӣ-таҳқиқии анҷомёфта ба ҳисоб рафта, муаллифи 
он сазовори дарёфти дараҷаи илмии номзади илми филология аз 
рӯйи ихтисоси 10.02.01. - Забони тоҷикӣ мебошад.

Муқарризи расмӣ: 
доктори илми филология, 
узви вобастаи АМИТ, 
сарходими илмии Институти 
забон ва адабиёти ба номи 
Абуабдуллоҳи Рӯдакии АМИТ 
«Л » марти соли 2023

Нишони: 734025, Ҷумҳурии Тоҷикистон, 
шаҳри Душанбе, хиёбони Рӯдакӣ, 21 
(+992) 37227-29-07, 221-70-30
Е-шаП: аиИоп 66@таП.гц
Тел: 93-526-98-05

Имзои Султон Ҳ.Б.-ро тасдиқ мекунам: 
нозири шуъбаи кадри Инсти 
забон ва адабиёти ба номи 
Абуабдуллоҳи Рӯдакии АМ 
«££» марти соли 2023

арзиқулова

